
MUNAVVAR
QORI ABDURASHIDXONOV









- BADIIY ASARLAR -









SHE’RLAR









ORZU









Ko‘klamning iskab sunbulin, 


Uzgim kelar nozik gulin, 


Tovshi yoqimli bulbulin 


Bir lahza sayratgim kelar.









Ko‘rgim kelar gulbog‘ini, 


Yozgim kelar dil dog‘ini, 


Vasling-la ko‘klam chog‘ini 


Bir-birga o‘xshatgim kelar.
















KUZ









Kuzning sovuq yeli esib, 


Sarg‘aytirdi yoz yuzini. 


O‘simliklar titrab, qaqshab, 


Tutolmay qoldi o‘zini.









Ko‘k yuzin bulut qoplab, 


Qishloq elin siqishtirdi. 


Ekinchilar shoshib-pishib, 


Ekinlarin yig‘ishtirdi.









Kuz askari keldi bosib, 


Qirildi yaprog‘lar, o‘tlar. 


Go‘yo buning motamida 


Ko‘z yoshin to‘kdi bulutlar.









Gullarning rangi sarg‘aydi, 


To‘kildi yerga yaprog‘lar. 


Qarg‘alarga makon bo‘ldi 


Bulbuldan ayrilib bog‘lar.









Ertalab ko‘rsang, qirovlar. 


Oqartirgan yer yuzini. 


Kechqurun bulut qoplagan 


Ko‘kning oy ham yulduzini.









Sevingandan olaqarg‘a 


Qag‘illaydi bo‘ynin cho‘zib. 


Qo‘rqqanidan bog‘chachilar, 


Uzumlarin oldi uzib.









Ey kuz! Sening ishlaringdan 


Bir yaxshisi esga keldi: 


Yoz bo‘yicha yopiq turgan 


Maktablar senda ochildi.
















QISH









Qish qilichin olib kelib, 


Chopdi chamanning gullarin. 


G‘unchalarin xazon etib, 


Ko‘kka sovurdi kullarin.









Bitdi tiriklik olami, 


Qotdi hama o‘lik kabi. 


Qor kafaniga chulg‘adi 


Bog‘ bilan tog‘u cho‘llarin.









Qishning o‘zi kabi sovuq 


Qarg‘alar qag‘illashar. 


Yomg‘ir va qor aralashib, 


Loyga to‘latdi yo‘llarin.









Uyida yo‘q o‘tin, ko‘mir 


Qish kuni kambag‘allarning, 


Titrashadi dirillashib, 


Ishqalab oyoq, qo‘llarin.









Ishlayotibdir ishchilar 


Qishning sovuq shamolida, 


Qor bilan muz orasida 


O‘ylamay o‘ng va so‘llarin.









Chilla tuni, sovuq havo, 


Masjid ichida bir gado 


Kiygali to‘n topolmadi, 


Ustiga yopdi jullarin.









Bor kishilar ravomidir 


Kiysa o‘zi qavat-qavat! 


Holiga shafqat etmasa 


Yurtning beva va tullarin!
















O‘ZI HAM TOR EDI









Bir kun bir kishining to‘ppisi suvga 


Tushib oqib ketdi, boshyalang qoldi. 


Tutmoqqa suv bo‘ylab yugurdi, yeldi, 


Oxirda charchadi, oyog‘i toldi.









Yotib qo‘l uzatgan edi, tirg‘onib 


Yiqildi, ho‘l bo‘ldi boshdan-oyog‘i. 


Ariq bo‘yidagi tol to‘nkasiga 


Tegib ketdi, bir oz qirildi chog‘i.









Ololmay do‘ppidan umidin uzdi, 


Qaytib keldi do‘stlarining qoshiga, 


O‘rtoqlari so‘zlashdilar o‘zaro, 


Kulishdilar qarab oyog‘-boshiga.









Biri so‘rdi: «Hormang, o‘rtoq, ov qalay? 


Katta-katta baliq suvda bormidi?» 


Uyalgandan dedi: «Ketsa mayliga, 


Boshimga o‘zi ham bir oz tor edi».
















YALQOVLIK YOVIMIZDIR









Qo‘zg‘olingiz, ey o‘rtoqlar! Keldi bizga ishlash chog‘i,



Biz barchamiz yosh ishchimiz, ishxonamiz —maktab bog‘i.



Turing, tezroq ish boshlaylik, 


Yalqovlikni biz tashlaylik!









Ko‘kdan bulut yomg‘ir sochar, suvlar oqar, o‘tlar o‘sar,



Qushlar uchar, oziq izlar, butun dunyo tinmay ishlar.



Siz ham turing, ey o‘rtoqlar, 


Yurt obro‘sin yoshlar saqlar.









Tanballikdir bizga dushman, ishlamoqning zamonidir, 


Tinib turmas «yoshman» degan, ish insonning bir jonidir.



Tirik bo‘lsang, qo‘zg‘ol, o‘rtoq! 


Qo‘lga ishni tez ol, o‘rtoq!









Jannat kabi go‘zal yurting yig‘lab, sendan ish kutadir,



Senda ko‘rgach ishsizlikni, hasrat chekib, qon yutadir.



Tur o‘rningdan, och ko‘zingni, 


Ayt yovingga so‘ng so‘zingni.









Yoving kimdir, bilasanmi? Nodonlikdir, yalqovlikdir, 


Yovga qarshi kurashmaslik — qo‘rqoqlikdir, anqovlikdir.



Ish qilichin, tur, qo‘lga ol! 


Yovga qarshi chindan qo‘zg‘ol!
















HAR KIM EKKANIN O‘RAR









Bir kishining otasi 


Ko‘p yashamish, qartaymish. 


Soch-soqoli oqarmish, 


Bellari kuchdan qolmish.









Non yeganda lablari 


Burni bilan so‘zlashur. 


Choy ichganda qo‘llari 


Qaltirashib, titrashur.









Beli ikki bukilgan, 


Yuray desa, yurolmas. 


Bir o‘tirsa, o‘rnidan 


Ko‘tarmasang, turolmas.









O‘g‘il, kelin, nevara 


Zeriqdilar bu holdan. 


Qutulmoqchi bo‘ldilar 


Bir ish qilib u choldan.









Kirib bir xilvat uyga, 


So‘zlashdilar uchovlon; 


O‘g‘il bilan nevara 


Qildi o‘z fikrin bayon.









So‘zlar bir oz cho‘zildi, 


Majlis uzoqqa ketdi. 


Navbat keldi kelinga, 


U ham o‘z fikrin aytdi.









Kelin dedi: «Sizlarning 


To‘g‘ri emas o‘yingiz, 


Eng yaxshisi, sahroga 


Olib chiqib qo‘yingiz!









Birov ko‘mar o‘ligin, 


Ko‘rmas bizning ko‘zimiz. 


Mashaqqatsiz bu g‘amdan 


Qutulgaymiz o‘zimiz».









O‘z fikrini so‘zlashda 


Kelin usta yo‘l tutdi. 


Bir og‘izdan majlisda 


Kelinning fikri o‘tdi.









O‘g‘il bilan nevara 


Kun kech bo‘lgach, turdilar; 


Ko‘tardilar u cholni, 


Sahro sari yurdilar.









Bir o‘ringa yetganda, 


So‘zga kirdi o‘sha chol. 


Dedi: «O‘g‘lim! So‘zimga 


Bir oz endi quloq sol:









Man otamni bir zamon 


Bu o‘ringa keltirib, 


Tashlab ketgan chog‘imda 


Qolgan edi telmurib.









Navbat keldi o‘zimga, 


Sen ham meni keltirding, 


Men otamga na qilsam, 


Emdi menga sen qilding.









Menga yarar shul o‘rin 


Bir kun senga ham yarar. 


El aro bor bir matal: 


«Har kim ekkanin o‘rar!»









Bu so‘zlarni eshitgach, 


O‘g‘il ho‘ngrab yig‘ladi. 


Otasiga uzr aytib, 


Xizmatga bel bog‘ladi.
















HIMMATLI FAQIR









Bir zamonda chiqmish ekan saxovatli bir kishi, 


Faqirlarga shafqat ekan kecha-kunduz qilmishi. 









Har kun qilib bir qozon osh, muhtojlarga berardi, 


Siylar edi miskinlarni, ochlarni to‘ydirardi. 









Qayda ko‘rsa kambag‘alni, yetimlarni, tullarni, 


Pul berardi, qutqazardi asirlarni, qullarni









O‘z ko‘nglida o‘ylar edi: ko‘b yaxshidir bu ishi, 


Topilmaydi hech o‘rinda bunday himmatli kishi. 









Muhtojlarni izlab bir kun kezdi ko‘cha-ko‘ylarda, 


Masjidlarda, mozorlarda, eski-tuski uylarda. 









Bir buzuq uy: devor, tomi har tomonga yiqilgan, 


Burchagida bir kambag‘al o‘ltiribdir siqilgan. 









Qo‘lga olgan tol novdani, tinmay savat to‘qiydur, 


Lablarini pichirlatib bir narsani o‘qiydur. 









Hech tomonga qaramaydir, peshonasi terlagan, 


Kiyimlari yirtiq-yirtiq, yuz-qo‘llari kirlagan. 









Oltmish-etmish yoshga yetgan, yaxshigina qartaygan, 


Kambag‘allik, ish mehnatda rangi-ro‘yi sarg‘aygan. 









Buni ko‘rgach, ul saxiyning yuraklari ezildi, 


Ko‘zlaridan chiqqan yoshlar yuzlariga tizildi. 









Borib aytdi: «Ey otajon, bu o‘rinni qo‘yingiz! 


Tayin qilay bir yaxshi joy, ul yer bo‘lsin uyingiz. 









Rohat qiling, qartayibsiz, kiyim, taom berayin, 


Qanday narsa istasangiz, uni tamom berayin!» 









Bu so‘zlarga quloq soldi u kambag‘al ishchi chol, 


Kulib dedi: «Rahmat, ammo menda bordir bir xayol: 









O‘zgalarning tekin nonin och qolsam ham olmasman, 


O‘z kuchim-la bir parcha non topib, uni tishlarman, 









To tanimda jonim bordir, o‘z kasbimdan qolmasman, 


Hozir mening ko‘zim ko‘rar, qo‘lim tutar, ishlarman, 









Shul sababli taklifingiz manga to‘g‘ri kelmaydir, 


Tekin nonga kim o‘rgansa, himmat nadir bilmaydir». 









Eng himmatli manman degan saxiy buni tingladi, 


Kambag‘al chol himmatining ortig‘lig‘in angladi.
















TO‘G‘RI JAVOB









Otasi o‘lub, bir o‘g‘il bo‘ldi boy, 


Ki qoldi anga molu mulku saroy. 









Aning oldiga bir faqir kelib, 


Salom ayladi, tavoze’ qilib. 









Dedi: Men senga tug‘ma qardoshman, 


Bu molu manolingga yo‘ldoshman. 









Otangdin qoldi senga bu necha mol, 


Bo‘lub ber menga yarmini ushbu hol. 









Ul odam dedi hayrat ila ango: 


«Nechuk sen qarindosh o‘lursan mango?» 









Faqir aydi: «Ey mehribonim, eshit,


Quloq solib, bu arz nihonim eshit. 









Sanu man hama olam insonlari 


Emasmizmi, bir odam o‘g‘lonlari?» 









Bu so‘zni eshitgach, tabassum qilib, 


Bir oltun chiqardi, dedi: «Ol kelib». 









Ul aydi: «Birodar, bu qanday suxan? 


Mango shulmidur hissa merosdan?» 









Javobida ul mardi shirin kalom 


Dedi: «Sokit o‘l, bilmasun xosu om. 









Eshitsalar gar o‘zga qarindoshlar, 


Uzog‘u yaqindan, yoru yo‘ldoshlar 









Bo‘lub olsalar molu mulkni tamom, 


Sanga tegmagay bir tiyin, vassalom!»








- HIKOYALAR -




 




TUG‘ISHGANLIK SEVGISI




 




Tog‘ yaqinida kichik bir qishloq bor edi. Shu qishloqning
buzuq bir binosida o‘n uch yoshlik Oyxon otlik bir qiz turar edi.


Oyxonning ota-onasi ocharchilik yilida — bundan to‘rt
yil burun o‘lgan edilar. Boyaqish Oyxon besh yoshlik Turdiboy degan ukasi bilan
qo‘sh yetim bo‘lgan edi. Turdiboyni onasi kabi boqar edi.


Qish chog‘i kelmish, besh haftadan beri qor butun yer
yuzini qoplamish va tevarak oppoq qor bilan chulg‘anmish edi. Oyxon onasidan bir
necha martaba: «Qish kunlarda bo‘rilar och qolsalar, qishloqqa keladilar-da, tomoq
izlaydilar», deb eshitgan edi. Faqat bu ham tomoq topmoq uchun tashqariga chiqmoqqa
majbur edi.


Bir kun ertalab Oyxon non olmoq uchun bozorga bordi. Non
olib, uyiga yaqinlashgan chog‘da qo‘rqinchli tovushlar, ukasining baqirgan-chaqirgan
ovozi eshitildi.


Oyxon chopib uyga kirdi. Ukasiga yugurmoqda bo‘lgan bo‘rini
ko‘rdi. Bor kuchi bilan borib, ukasini quchoqlab olib, og‘zi ochiq turgan sandiqqa
soldi, chap qo‘li bilan sandiqni bosib turdi.


Oyxon ukasini qutqarmoqdan boshqa bir narsa tushunmas,
orqasidan kulib, sevinib kelayotgan beshta bo‘rini ko‘rmas edi.


Bo‘rilar birdan uy ichiga kirdilar-da, Oyxonga yugura
boshladilar. Oyxon bor kuchi bilan haydamoq istar edi, lekin bo‘rilar har tomondan
irillab, yugurushib, tishlab tortishar edilar.


Oyxon tanidan oqqan qon bilan sekin-sekin kuchdan ketib,
yiqila boshlaganin anglar-anglamas sandiqdan uzoqlashdi, eshik oldigacha bordi.


Ortiq bo‘rilar xursand edilar. Bu g‘ayratli qiz eshik
oldida kuchdan qolib yiqildi. Och bo‘rilar boyaqish qizni yeb bitirdilar.


Bir necha soatdan so‘ng uyiga kelgan qishloqliklar ko‘rdilarki,
Turdiboy sandiqning ichida pish-pish uxlab yotibdir. Bechora Oyxon o‘z jonini sevikli
ukasining o‘rniga qurbon qilmishdir.





QANDAY QULLIK TUSHDI?




 




Ko‘m-ko‘k maysalar, yaxshi sabzalar bilan o‘ralgan keng,
go‘zal bir qirning ustida bir ayg‘ir ot yolg‘iz o‘zi o‘tlab yurar edi. Yangi chiqqan
yam-yashil, ko‘m-ko‘k o‘tlarning eng yaxshisini tolalab-tolalab yer edi. Yeb, qorni
to‘ygandan so‘ng u yoq-bu yoqqa o‘ynoqlab, kishnab yurar edi. Hech kimni yoniga
yo‘latmas edi. Yollarini yiltillatib yurib, charchagandan keyin, dalaning har xil
xush isli chechaklar ochgan tekis yerlariga borib ag‘anar edi.


Bir zamon bu yerga bir xo‘kiz kelib qoldi. Dalaning rohat-go‘zalligini
ko‘rgach, shu yerda qolmoqchi bo‘ldi. «Dala — keng, tekis, o‘tlar qalin, suvlar
tiniq, xuddi tog‘larning tepasidagi yaylovlarga o‘xshaydi, o‘ti menga ham yetar,
otga ham yetar», deb o‘yladi. Ot buni ko‘rib achchig‘i keldi. Quvlab yubormoqchi
bo‘lib kelgan edi, xo‘kiz suzib, yaqin keltirmadi. Shundan so‘ng otga juda alam
qilib, odamning yoniga kelib: «O‘rtoq, shu ho‘kizni qirdan quvlab yuborishga ko‘mak
qilsang-chi», — dedi. «Tuzuk, sening bu iltimosingni qabul qilib, ho‘kizni quvib
yuboraman, ammo tez quvlash uchun sening orqangga egar, og‘zingga yugan solib, ustingga
otlanishim kerak bo‘ladi. Shunga ko‘nasanmi?» — dedi.


Ot bu shartga unadi. Odam egarlab va yuganlab, otni minib
olib, qirga chiqdi. Ho‘kiz buni ko‘rgandan keyin qirdan qochib ketdi. Ho‘kizdan
qutulgach, ot kishiga: «Qani, o‘rtoq, ustimdan tush, egar-yuganingni ol, ho‘kizni
haydaganingga rahmat!» — dedi. Kishi otdan tushdi, lekin otning og‘zidan yuganni
olmadi. Buning ustiga oyoqlariga ham kishan soldi. Shu kundan boshlab bir yerga
bormoqchi bo‘lsa, darrov otning ustiga egar solib, minib boradigan bo‘ldi. Ot esa
odamga qul bo‘lib qoldi.





DEVPECHAK




 




Bir kun bir dehqon sakkiz yoshli o‘g‘lini yetaklab bog‘chasiga
kirdi. Bog‘chada olma, nok, shaftoli, o‘rik, anor, anjir ham uzum kabi har turli
yemish og‘ochlari yam-yashil bo‘lib ko‘kargan. Uriklarning dovuchchalari yosh bolalarni
qiziqtiradigan bir tusda osilib turgan edi. Ota-bola bog‘chada keza-keza bir yosh
o‘rik og‘ochining tagiga yetdilar. Bola qo‘l uzatib, haligi o‘rikdan ikki-uch dona
uzib, og‘ziga soldi. O‘rik dumbul edi. Qars-qurs chaynagandan so‘ngra: «Otajon,
bu o‘rik qanday chiroylik ham qanday totli!» — dedi. Ota-si: «O‘g‘lim! Bu o‘rik
og‘ochini sen tug‘ilgan kunda senga atab ekkan edim. Hozirda bu ham senga o‘xshab,
sakkiz yoshga kirdi. Ikkingiz tengsiz, bu kundan boshlab, og‘ochning egasi sen.
Sen o‘zing boq, o‘zing sug‘or, yemishlarini istagancha ye, o‘rtoqlaringga ber, nima
qilsang, qil!» — dedi.


Bola otasining bu so‘zlariga juda sevindi. Ogochga yaqinroq
borib, diqqat bilan qaradi. Ostdan bir o‘t chiqib, og‘ochga chirmasha boshlaganin
ko‘rdi.


— Otajon, bu qanday o‘t, nima uchun mening o‘rigimga chirmashadir?


— O‘g‘lim! Bu devpechak degan o‘tdir. Buni tezlik bilan
yulib tozalamasa, bir necha kun ichida butun og‘ochni o‘rab olib, darrov quritadir.
Bu o‘t uchun ildiz ham kerak emas, og‘ochning bir shoxida ozgina bir bo‘lagi qolsa
ham o‘sib ketib, butun shoxlarni qoplaydir.


— Bo‘lmasa, ertaga kirib bu dushmanni butun ildizlarini
yulib, o‘rigimni tozalab qo‘yaman.


— Balli, o‘g‘lim, shunday qil, unutma!


Ota-bola bu suhbatdan so‘ng qo‘l ushlashib, bog‘chadan
chi-qib ketdilar.


Ertasiga bolaning esidan o‘rigi chiqib ketdi. Oradan o‘n
besh kun o‘tdi. Bolaning esiga birdan bog‘chadagi o‘rigi va unga chirmashgan devpechak
tushdi.Yugurgancha bog‘chaga kir-di, o‘rikning tagiga borib qarasa, allaqachon devpechak
o‘rikni butun shoxlarigacha o‘rab olgan, yashil yaproqlarni sarg‘aytirgan, totli
yemishlarini so‘ldirgan edi.





BIZDA HAMIYAT




 




Havo qish o‘ldig‘indan g‘oyat sovuq edi.Ko‘chalar bilchirab
bitg‘an, butun atrofni balchiqlar iflos qilib tashlag‘an edi. Shul balchiqlarning
o‘rtasindan, balchiqlarg‘a botg‘an, kiyimlari yirtilg‘an, ikki ko‘zi nobajo bir
yetim bola qo‘lida aso ushlab kelmoqda edi. Lekin bu yetim bolani ko‘rg‘an inson
har qanday hamiyatsiz bo‘lsa ham rahmi kelur edi.


Meni yonimdag‘i ziyolilar «nazar-diqqatlarina jalb etdirdilar».
U yetim bola bizlarg‘a yaqin keldi-da, shul yerda odamlar borlig‘ini bilmish kabi
qaramakg‘a boshlab bizlarg‘a qarshi ma’yuslik birlan shunday dedi:


— Taqsirlar, meng‘a shafqat etib bir oz maovanat qiling‘izlar!
— dedig‘i birlan man yonimdag‘i ziyolilarni bir narsa bermaklarini taklif etdim.
Manim bu taklifim A. afandig‘a o‘xshamadig‘indan mang‘a tahqir nazari birlan bir
qarab oldig‘indan so‘ng‘ra bu yetim bolag‘a qarab sho‘yla dedilar:


— Sen yoshsan. Kuch va quvvating bor, o‘qi, mardikor ishla,
andin so‘ngra pul topilur, — deb qat’iy so‘zlamishdilar. Zavolli bola yig‘lab yoling‘on
tovush birlan:


— O‘rgulay pochcha, o‘qiy desam ko‘zlarim ko‘r, mardikor
ishlamak mumkin emas, balchikdardan yurolmayman, qornim och, taom yeg‘ani qudratim
yetmaydi. ... nima qilay? — dedig‘i asnoda A. afandi g‘oyatda shiddatli etib shunday
dedilar:


— Ovrupoliklar ko‘r, quloqsiz kar va hokazo o‘qumog‘i
mumkin bo‘lmag‘on insonlarg‘a maxsus etib maktablar ochg‘onlar va u maktablardan
ko‘r, karlardan o‘qub chiqg‘on in-sonlarning had va hisobi yo‘q, san ham shundog‘
maktabda o‘qi.


Shundog‘ deb erdilar, ziyolilar qahqaha etib kulub yubordilar.
Man ham shu so‘zlarni so‘zladim:


— Siz bu so‘zlaringizni qaysi yerda so‘zlarsiz? Berlindami
va yo Lundundami, o‘zingizni zan etursiz... aqlingiz qaysi yerda? — deb erdimki,
A. afandining chehralari burishib, achig‘lari birlan mang‘a qarab:


— San yoshsan, hali sang‘a gap tushg‘ani yo‘q, — deb erdilar,
man javoban:


—Afandim? Bu vaqtda yoshg‘a qaramaydi, har bir kishi fikr,
akd, zehn, xizmat, hamiyatg‘a qarab qolg‘ondir.


Ziyolilar ham A. afandining so‘zlarina g‘oyat daraja mukaddir
bo‘ldilar. Vujudlari titramakg‘a boshladi. Mani ham hamiyatim qaynay boshladi va
ziyolilarg‘a qarshi:


— Ajabo! Bizlar o‘n-o‘n besh kishi ittifoq etib, shu
yetim bolani tarbiya qilsak bo‘lmaydimi? — dedigim vaqtda N. va Y. afandilar masrur
bo‘lib qabul etg‘an kabi boshlarini qimildotdilar-da, so‘ngra shuni ilova etdilar:


— So‘zladig‘ing‘iz to‘g‘ri, ammo A. afandi kelsunlar,
so‘ngra muzokara etamiz.


Bu so‘zlarina qarshi A. afandi g‘oyat vahshiyona bir nazar
birlan:


— Sizlar o‘zing‘izni ziyoliman deysizlar, ammo ... qilg‘on
ishlaring‘iz hech biri ziyolilarning ishlarig‘a o‘xshamaydi?


Faqir A. afandining bu so‘zlarina g‘oyat daraja xafa bo‘lib,
shundog‘ dedim:


— Demak, sizning zaning‘izcha, ziyoli bo‘lmak uchun hamiyat-siz,
rahimsiz o‘lmak lozimdirmi?.. Agarda ziyoli bo‘lmak uchun shu shart lozim esa, balki,
sizni ziyoli o‘lmoqing‘iz lozimdir. Bizning zanimizg‘a ziyoli o‘lmak g‘oyat mushkul
bir narsadir. Ziyoli Millat, Vatan nima edig‘ini bilur va ziyoli millat uchun jonini,
molini fido etar va mil-latning taraqqiysi uchun doimo harakat etar. Vaqti kelg‘anda,
millat uchun o‘zini halokat vartasina tashlamakg‘a muhayyo bo‘lur. Sizning bilmag‘ing‘iz
lozimdirki, bizning millatimizg‘a sado va so‘z birlan ziyoli nomini olg‘on insonlar
lozim emas. Balki, xizmati, harakati, yordami va himmati birlan ziyoli nomini olg‘on
insonlar lozimdir. Io‘q esa, «Millat», «Vatan», «Madaniyat» — shung‘a o‘xshash so‘zlarni
bilmak bilan inson ziyoli bo‘lmaydir. Agarda shunlarning ma’nisini so‘rar esam,
balki bilmasangiz deb erdim, A. afandi g‘oyatda xafa bo‘lib, bizdan ajraldilar.
Biz ham buni ko‘rib, kulib qolduk. Birda qarasam zavolli bola bir devorg‘a suyanmish
yotiyur.


— San hozircha borib tur. Erta va yo birisi kun kel. Ul
vaqtda sani o‘z yonimizda tarbiya etamiz!


— Rahmat, rahmat, Xudo xayr bersun, — deb ketdi. Bizlar
ham ittifoq birlan har birimiz har tarafg‘a,


A. afandini holig‘a taassuf etub tarqalduk.


Muharram


«Sadoyi Turkiston» №58, 1915 yil 6 fevral

